ޔައުމިއްޔާ

މާލިއްޔަތު ކޮމިޓީގެ 25 ވަނަ ބައްދަލުވުން. (22.06.2010)

ރިޔާސަތުން ވާހަކަދެއްކެވުން:

މާލިއްޔަތު ކޮމިޓީގެ މިއަހަރުގެ 25 ވަނަ ބައްދަލުވުމަށް ވަޑައިގެންނެވި މެންބަރުންނަށް އަޅުގަނޑު މަރުޙަބާ ދަންނަވަން. އަޅުގަނޑު އެއްވެސް އިދާރީ މައްސަލަ އެއް ތި ބޭފުޅުންގެ އޮތްތޯ ސާފުކޮށްލަން ބޭނުންވޭ. އާދެ، އިދާރީ މައްސަލަ އެއް ނެތީމަ އަޅުގަނޑު މި ދަނީ އެޖެންޑާ އައިޓަމް ނަންބަރު 2 އަށް. އެއީ ކޮމިޓީގެ ޑްރާފްޓު ގަވާއިދު މަޝްވަރާކޮށް ގޮތެއް ނިންމުމަށް. މިހާރު އަޅުގަނޑު ތި ބޭފުޅުންނަށް ދެ ފުރުޞަތު އެރުވިއްޖެ މިއަށް ކޮމެންޓުކުރަން. ދެން އެއްވެސް ބޭފުޅަކު ކޮމެންޓުކުރައްވާފަ އެއް ނުވޭ. އެހެންވީމާ، މިހާރު ހުށަހެޅިފައި ވާ ޑްރާފްޓު އެ އޮތް ގޮތަށް ފާސްކުރުމަށް އެއްވެސް ބޭފުޅަކު އިޢުތިރާޟުކުރައްވާތޯ ބަލާފައި. އެހެންވީމާ، މި ގަވާއިދު ކޮމިޓީން މި ގޮތަށް ނިންމައި ދެއްވީ ކަމަށް ބަލާފައި އަޅުގަނޑު ކުރިއަށް މި ދަނީ. އާދެ، ދެން އޮތީ މިހާރު އަޅުގަނޑުމެން އެޖެންޑާ އެގްޒޯސްޓުކުރެވިފައި. އަޅުގަނޑުމެން ކުރީގައި ޢަމަލުކުރަމުން އައި އެޖެންޑާ. އެހެންވީމާ، އޭގެތެރެއިން ނުނިމި ހުރި ކަންތައްތައް އަޅުގަނޑު ކުރިއަށް ގެންދާނަން. ފްލޯއަޕުކޮށްފައި އަޅުގަނޑު އެޖެންޑާ އަށް ލަމުން ގެންދާނަން. އެހެންވީމާ، އޭގެއިތުރަށް އެޖެންޑާ ކުރެވިދާނެ ކަންތައްތަކެއް އަޅުގަނޑު މިއޮތީ ލިޔެލާފައި. އެހެންވީމާ، މިއީ މިދިޔަ އަހަރު ބަޖެޓު ދިރާސާކުރުމުގެ ތެރޭގައި އަޅުގަނޑުމެންނަށް ލިބުނު ބައެއް މަޢުލޫމާތާއި އަދި މިހާރު މީޑިޔާގައި ހުރި ބައެއް ސުރުޚީތަކުގެ އަލީގައި އަޅުގަނޑު މި އޮތީ ހަމަ ލިސްޓެއް ލިޔެލާފައި. އެހެންވީމާ، އަޅުގަނޑު އެދެނީ ތި ބޭފުޅުން މި ތަރުތީބު ކޮށްދެއްވަން އަޅުގަނޑުމެން އިސްކަންދޭންވީ ކަމެއް. އޭރަށް ދެން އެ ކަމަކާ ބެހޭ މަޢުލޫމާތުތަކާ އެއްޗިހި އެއްކޮށްގެން އަޅުގަނޑު ގެންނާނަން. އޭގެތެރެއިން ފުރަތަމަ ކަމަކަށް އަޅުގަނޑު މި އޮތީ ހިމަނާލާފައި މިފްކޯއަށް ވަރަށް ބޮޑު އަދަދެއް ގެއްލުންވަމުން ދިޔަ މިވީ 8 މަސް ދުވަސް ތެރޭގައި ވީ ކަމަށް ފައިނޭންސް މިނިސްޓަރު ވިދާޅުވެފައި ވާތީ މަޖިލީހުގެ ގަވާއިދުގައި މި ކޮމިޓީ އަށް 100 ވަނަ މާއްދާގެ (ށ) ގެ 8 ގެ ދަށުން ލިބޭ ބާރުގެ ދަށުން އެ ކަންތައްތައް ބެލުމަށް. ދެން ދެ ވަނަ ކަމަކަށް މި އޮތީ މިދިޔަ އަހަރު ބަޖެޓުގެ ކޮންޓިންޖެންސީ އިން ކުރެވުނު ޚަރަދުތަކުގެ ތަފްސީލު އަޅުގަނޑުމެން ހޯދިއިރުގައި އެމް.އެން.އެސް.އެލްގެ ލައިބިލިޓީތައް ފިލުވުމަށްޓަކައި ސަރުކާރުން ވަރަށް ބޮޑެތި ޚަރަދުތަކެއް ކޮންޓިންޖެންސީ އައިޓަމުން ކުރައްވާފައި އޮތްކަން އެބަ އޮތް ފިނޭންސް މިނިސްޓްރީގެ ސިޓީއަކުން އެނގެން. އޭގެތެރޭގައި އެ ކުންފުނީގެ ބޯޓުތައް ރާއްޖެ އިން ބޭރުގައި ތާށިވީމަ، ލާރި ދައްކަދިނުމާއި، އަދި އެ މީހުން ޗާޓަރުކޮށްފައި ހުރި ބޯޓެއްގެ ފައިސާ ދައްކައިދިނުމާއި އެހެންގޮސް ވަރަށް ގިނަ އަދަދެއްގެ ފައިސާ ފިނޭންސް މިނިސްޓްރީން ދައްކައިދީފައި ވޭ. އެހެންވީމާ، އެ ކުންފުނި މިހާރު އަލުން ޕްރައިވެޓައިޒްނުކޮށް ސަރުކާރުން ނިންމަވާފައި އޮތީ ހިންގަމުން ގެންދިއުމަށް. އެހެންވީމާ، އެ ކުންފުނީގެ މާލީ ހާލަތު ބެލުން. ދެން ތިލަފުށީ ކޯޕަރޭޝަންގެ ކަންތައްތައް ހިނގަމުން ދާ ގޮތް ބެލުން. ދެން އެމް.ޓީ.ޑީ.ސީ ޕަބްލިކް ލިމިޓެޑާ ގުޅޭ ގޮތުން ޢާއްމު ހިއްސާދާރަކު ހުށަހަޅާފައި ވާ މައްސަލަ އެއް އެބަ އޮތް. އަޅުގަނޑު އިއްޔެ އިޝާރާތްކުރިން އެ ކަމަށް. ދެން މަޖިލީހުގެ ގަވާއިދުގެ 100 ވަނަ މާއްދާގެ (ހ) ގެ 1، 2 ގެ ދަށުން 2010 ވަނަ އަހަރުގެ ބަޖެޓުގެ ދަށުން ފުރަތަމަ ދައުލަތުން ކޮށްފައި ވާ ޚަރަދުތައް ބަލައި އެއީ ބަޖެޓުގައި ވާ ގޮތަށް ކުރެވިފައި ވާ ޚަރަދުތަކެއްތޯ ބެލުން. އެ އަޅުގަނޑުމެންނަށް އެ މަޢުލޫމާތުތައް ހޯދިދާނެ ފިނޭންސް މިނިސްޓްރީން މި މަސް ނިމުނީމަ. ދެން 9 ގައި އަޅުގަނޑު މި އޮތީ މަޖިލީހުގެ ގަވާއިދުގެ 100 ވަނަ މާއްދާގެ (ހ) ގެ 1 އަދި 2 ގެ ދަށުން 2010 ވަނަ އަހަރުގެ ބަޖެޓާ އެކު ސަރުކާރުން ހުށަހެޅުއްވި ޕްބަލިކް ޕްރައިވެޓު ޕަރޓްނަޝިޕްގެ ކަންތައްތައް ގޮސްފައި ވާ ހިސާބު ބެލުން. ދެން މިއޮތީ ރައްޔިތުންގެ މަޖިލީހުގެ ގަވައިދުގެ 100 ވަނަ މާއްދާގެ (ހ) ގެ 1 އަދި 2 ވަނަ ނަންބަރުގެ ދަށުން 2010 ވަނަ އަހަރުގެ ބަޖެޓު ފާސްކުރިއިރު ފާސްކޮށްފައި ވާ ރެކޮމެންޑޭޝަންތަކާ މެދު ސަރުކާރުން ޢަލަމުކުރައްވަމުން ގެންދަވާ މިންވަރު ބެލުން. ދެން 11، އެސް.ޓީ.އޯ ޕަބްލިކް ލިމިޓެޑުގެ ފައިދާ އަހަރުން އަހަރަށް ދަށްވަމުން ދާ ކަމަށް ފާހަގަކުރެވިފައި ވާތީ މަޖިލިސް ގަވާއިދުގެ 100 ވަނަ މާއްދާގެ (ށ) ގެ 3 އަދި 10 ވަނަ ނަންބަރުގެ ދަށުން އެސް.ޓީ.އޯ ޕަބްލިކް ޕްރައިވެޓު ލިމިޓެޑުގެ ހާލަތު ދިރާސާކުރުން. އެހެންވީމާ، މީގެތެރެއިން ތި ބޭފުޅުން ޕްރިއޯރިޓީ ފާހަގަކުރެއްވީމަ އަޅުގަނޑަށް އެ ކަންކަމާ ބެހޭ ލިޔެކިޔުންތައް ހޯދާ އެ ކަންތައްތައް ކުރިއަށް އޮތްތަނުގައި އެޖެންޑާ ކުރެވެމުން ގެންދެވޭނީ. ޙަމްޒާ، ރިޔާޟު ރަޝީދު، ދެން ނާޝިޒު.
ބިލެތްދޫ ދާއިރާގެ މެންބަރު އަޙުމަދު ޙަމްޒާ ވާހަކަދެއްކެވުން:

އާދެ، އެނގިވަޑައިގަންނަވާނެ ފަދައިން އަޅުގަނޑު ވާނެ ޕެޓިޝަން ކޮމިޓީ އަށް ޕެޓިޝަނެއް ވެސް ހުށަހަޅާފައި. އެ ކަންތައް ޕެޓިޝަން ކޮމިޓީން ވެސް އަދި ވަނީ ކުރިއަށް ނުގޮސް. އެ ކަމަކީ ކުދި އަދި މެދު ފަންތީގެ ވިޔަފާރިތަކަށް ލޯނު ލިބުމުގެ މައްސަލަ. އަޅުގަނޑު ޤަބޫލުކުރާ ގޮތުގައި ދިވެހިރާއްޖޭގެ މަރުކަޒީ ބޭންކު މޯލްޑިވްސް މަނިޓަރީ އޮތޯރިޓީން ބޭންކުތައް ރެގިޔުލޭޓުކުރުމުގަ އާއި އަދި ކުދި، މެދު ފަންތީގެ ވިޔަފާރިތަކަށް މިހާރު ރާއްޖޭގެ އިޤުތިޞާދީ އުނދަގޫ ހާލަތުގައި ލާރި، ކުދި، މެދު ފަންތީގެ ވިޔަފާރިތަކަށް ދިނުމަށް އެންކަރޭޖުކޮށް އެ ކަމަށް މަސައްކަތްތައް ކުރާ ކަމަކަށް ފާހަގަ އެއް ނުކުރެވޭ. ދެން އަދި މީގެއިތުރުން ވެސް ދަންނަވާލަން ބޭނުންވަނީ ހަމަ އަޅުގަނޑަށް ފާހަގަކުރެވޭ ގޮތުގައި މޯލްޑިވްސް މަނިޓަރީ އޮތޯރިޓީން އަޅުއްވަމުން ދާ ފިޔަވަޅުތަކަކީ ރާއްޖޭގެ ވިޔަފާރިތަކަށް ބޭންކުތަކުން ފައިސާ ލިބެން ހުރެމެ، ލިބުމަށް ދަތިވާ ކަހަލަ ކަންކަމޭ. އެހެންވީމާ، އަޅުގަނޑު ކުރީގައި ވެސް ދަންނަވާފައިވާނެ މިކަމާ ބެހޭ ގޮތުން މި ކަމަށް އިސްކަންދީގެން ކޮމިޓީން ބަލަން އަޅުގަނޑަށް ފެންނަ ވާހަކަ. އެއީ ރާއްޖޭގެ މިހާރު ކިހާވަރެއް ބޭންކުތަކުގައި ލިކުއިޑިޓީ އެބަހުރިތޯ އާއި އަދި ކީއްވެތޯ ނުދެވިގެން އުޅޭނީ އާއި ދެން އަދި ބޭންކުތަކުން އެމް.އެމް.އޭ ގެ ރެގިޔުލޭޝަންތަކާ ހެދި އެ މީހުންނަށް ވެފައި ހުރި ދަތިތަކާ، މިކަންކަން ބަލައި އިކޮނޮމީ ތަންކޮޅެއް ބާރަށް ހިނގާނެ ގޮތަކަށް މަސައްކަތް އެމް.އެމް.އޭ މެދުވެރިކޮށް އަޅުގަނޑަށް ފެންނާތީވެ އެކަން އެޖެންޑާގައި ހިމަނަން އެންމެ އިސްކަމެއް ދީގެން އަޅުގަނޑަށް ފެންނާތީ އެ ވާހަކަ ދަންނަވަން. 
ވިލުފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

ޙަމްޒާގެ އެ ވާހަކަ އަށް އަޅުގަނޑު ތާއީދުކުރަން. ހަމަ އެންމެ އިސްކަމެއް ދީގެން އެކަން ބަލަން. އެއީ ރާއްޖޭގެ މިއަދުގެ އިޤުތިޞާދީ ޚާއްޞަ ހާލަތު އަދިވެސް ނުނިމޭ ކަމަށް މި ވަނީ. އެއީ ދެން އެހެންވީމާ، އެ ކަމާ ގުޅިގެން ވެގެން އުޅޭ ދަށްޗެއްތޯ ނޫނިއްޔާ ޙަމްޒާ އެ ފާހަގަކުރެއްވިހެން މައްސަލައާ ގުޅިގެން ދިމާވެގެން އުޅޭ ދައްޗެއްތޯ. މިކަންވެސް އެނގޭނީ ޙަމްޒާ އެ ފާހަގަކުރެއްވި ކަންތައްތައް ބެލީމަ. އެހެންވީމާ، އެ ގޮތަށް އަޅުގަނޑު ޙަމްޒާގެ އެ ހުށަހެޅުމަށް އަޅުގަނޑު ތާއީދުކުރަން. ހަމަ މިހާރުން މިހާރަށް އެކަން ބެލޭނެ އިންތިޒާމެއް ހަމަޖެއްސުން. އެއީ ބޮޑެތި ކުންފުނިތަކަށް ލޯނު ލިބޭނެ މަގުތައް ހަމަ މި އޮންނަނީ ވަރަށް ބޮޑަށް ތަނަވަސްވެފައި. އެހެންނަމަވެސް، ކުދި ވިޔަފާރިވެރިން ނޫނީ ސިޔާސީ ގޮތުން ފިކުރު ތަފާތު މީހުންނަށް ލޯނު ލިބޭނެ ގޮތް ވެސް ގިނަ ފަހަރު މި އޮންނަނީ ނުވެފައި. އެކަން ބެލީމަ އެނގޭނީ ކޮން އުސޫލެއްގެ ދަށުންކަން މިހާރު އެ ކަންތައްތައް ދަނީ. އޭގެއިތުރުން މިއަދު އެޖެންޑާގައި ހުރި ކަންތައްތަކަށް ބަލާއިރުގައި މުޤައްރިރު ފާހަގަކުރައްވައިފި މީގެ 4 އިން ފެށިގެން ގޮސް 10 އާ ހަމައަށް މިއޮތް ކަންތަކުގެ ތެރެއިން އަޅުގަނޑުމެން މިހާރު ސަބް ކޮމިޓީ އެއް ނަގައިގެން ވެސް މަސައްކަތްތަކެއް ކުރަމުން އެބަ ގެންދަން. އެހެންވީމާ، މި މަސައްކަތް އެންމެ ހަލުވި ގޮތަކަށް ކުރިއަށް ގެންދެވޭނީ އަޅުގަނޑު ޤަބޫލުކުރާ ގޮތުގައި އިދާރީ ގޮތުން އަޅުގަނޑުމެން ކުރަންޖެހޭ މަސައްކަތްތަކެއް ފުރަތަމަ ކުރަން އަޅުގަނޑަށް ފެންނަނީ. އެ ގޮތުން މި ތަންތަނުން އަޅުގަނޑުމެން ގެންނަން ބޭނުންވާ މަޢުލޫމާތުތައް ފުރަތަމަ ވަކިވަކިން ގެންނަން. ގެނައުމަށްފަހުގައި އަޅުގަނޑުމެންނަށް އެ އައިގެން ކުރިއަށް ދެވޭ ކަހަލަ ކަމެއް އޮވެއްޖެ ކަމަށް ވަންޏާ އެއާއެއްކޮށް އަޅުގަނޑުމެން ދާނީ. ދެވެން ނެތް ކަމަށް ވެއްޖިއްޔާ ކޮންމެހެން މި އެއްޗިހި ހާވާ މި ކަންތައް ކުރުމުގެ މާނަ އެއް ނެތް. އެހެންވީމާ، އަޅުގަނޑުގެ ހުށަހެޅުމަކީ މި 4 އިން ފެށިގެންގޮސް 10 އަށް މިހިރަ ހުރިހާ މައްސަލަތަކެއް ބަލަން. ބަލަން ފެށުމުގެ ކުރީގައި، ވަކި ކޮމިޓީ އެއް ހަދައިގެން ވަކިވަކި މައްސަލަތައް ބެލުމުގެ ކުރީގައި މ ިހުރިހާ ދިމާލަކުން ގެންނަންޖެހޭ ހުރިހާ މަޢުލޫމާތުތައް ފުރަތަމަ އިދާރީ ގޮތުން މުޤައްރިރު މި ހުރިހާ މަޢުލޫމާތެއް ގެނައުން. ދެން އަޅުގަނޑުމެންނަށް ޗެކްލިސްޓެއް ހެދިދާނެ އަޅުގަނޑުމެންނަށް ކޮން މަޢުލޫމާތުތަކެއްތޯ އަޅުގަނޑުމެން ހޯދާނީ ތަންތަނުން. އެކަން އަޅުގަނޑުމެންނަށް ވެސް ނިންމިދާނެ ކޮމިޓީން ވެސް. އަޅުގަނޑުމެންނަށް އެ ގޮތަށް އެއްޗެއް ގެނެސްފިއްޔާ އަޅުގަނޑުމެންނަށް މާކުކުރެވިދާނެ، ކޮން މަޢުލޫމާތުތަކެއްކަން މި ކޮމިޓީ އަށް ހޯދާނީ. އެހެންވީމާ، އެ ގޮތުން އެ މަޢުލޫމާތުތައް ހޯދުމަށްފަހުގައި މި ކޮމިޓީ އަށް ހުށަހެޅީމަ އަޅުގަނޑުމެންނަށް އިތުރަށް އޭގެން އަވަހަށް ކުރިއަށް ދާން އޮތީ ކޮން މައްސަލައެއްކަން، ފަސްކުރާނީ ކޮން މައްސަލައެއްކަން ވެސް އަޅުގަނޑުމެންނަށް ނިންމިދާނެ. އެހެންވީމާ، އަޅުގަނޑުގެ ހުށަހެޅުމަކީ އެއީ. މި މައްސަލަތައް ހަމަ މިއޮތް 4 އިން ފެށިގެން ގޮސް 10 އާ ހަމައަށް ބަލަން. އެހެންނަމަވެސް، ސްޕެސިފިކްކޮށް ވަކި ދިމާލަކަށް ދިއުމުގެ ބަދަލުގައި މިހުރިހާ ދިމާލަކުން ގެންނަންޖެހޭ މަޢުލޫމާތުތައް އިދާރީ ގޮތުން މިތަނަށް ގެނައުމަށްފަހުގައި ދެން އެ ކަމެއް އެޖެންޑާކުރެވިގެން އަޅުގަނޑުމެން އެ މައްސަލަތަކައިގެން ކުރިއަށް ދާން. ޝުކުރިއްޔާ.
އަލިފުށި ދާއިރާގެ މެންބަރު މުޙައްމަދު ނާޝިޒު ވާހަކަދެއްކެވުން:

ޝުކުރިއްޔާ މުޤައްރިރު. އަޅުގަނޑު ރިޔާޟު ރަޝީދުގެ ވާހަކައަށް ތާއީދުކުރަން. އެއީ މި މައްސަލަތަކާއި އެޖެންޑާކުރެވިފައި 4 އިން 10 މިހިރަ ކަންތައްތަކާ ބެހޭ މަޢުލޫމާތު އިތުރަށް ހޯދާ އޮޅުންފިލުވާ އޭގެ ފަހުން އެކަންކަން ކުރިއަށް ގެންދަވަން. ދެން މީގައި ފާހަގަކުރެއްވި ކަންކަމުގެ ތެރޭގައި އަޅުގަނޑަށް ބޮޑަށް ބުރަވެވެނީ އިސްކަންދޭ ތަރުތީބުގައި އަޅުގަނޑުމެން މި މަޖިލިސް ދައުރު ފެށުނު ހިސާބުން ފެށިގެން މި ހިނގަމުން މިދާ ކަންތައްތަކަށް ބޮޑަށް އަޅުގަނޑުމެން ޕްރިއޯރިޓީ ދޭން. މިސާލަކަށް ކުންފުނިތަކުގެ ޚާއްޞަކޮށް މި މާލީ ގޮތުން މިއަންނަ ބަދަލުތަކާއި މިހާ ބޮޑެތި ތަފާތުތައް އަންނައިރު އެކަންކަން ބެލުމުގައި އަޅުގަނޑުމެންގެ ދައުރެއް އަޅުގަނޑުމެން ބާއްވަންޖެހޭނެ ކަމަށް އަޅުގަނޑަށް ޤަބޫލުކުރެވޭތީ. އެހެންވީމާ، އެހެން ހުރި ކަންތައްތައް އަޅުގަނޑުމެން ޖެހޭނެ މީގައި ބޮޑަށް ޕްރިއޯރިޓީ އަށް ލާން. ޚާއްޞަގޮތެއްގައި މިފްކޯ މައްސަލަ އަޅުގަނޑަށް ފާހަގަކުރެވޭ. ދެން ހަމަ އެ ގޮތަށް ކަރަންޓު، 2009 އާއި 2010 ގެތެރޭގައި މި ހިނގާފައި މިހިރަ ކަންތައްތަކަށް އަޅުގަނޑުމެން އިސްކަން ދޭންޖެހޭނެ ކަމަށް ޤަބޫލުކުރެވޭ. އެއީ މިސަރުކާރު މިކަންކަން ކުރަމުން ދާއިރު ފައިދާވަމުން ދާ ޕަބްލިކް ކޯޕަރޭޝަނެއް ވެއްޖިއްޔާ އެ ތަނެއް މި ޖެހެނީ ޕްރައިވެޓައިޒްކުރަން. ގެއްލުންވަމުން ދާ ތަނެއް ވެއްޖިއްޔާ މުޤައްރިރު ވެސް ހައިލައިޓު ކުރެއްވި ފަދައިން އެމް.އެން.އެސް.އެލް ކަހަލަ ތަނެއް ވެއްޖިއްޔާ އެތަން މި ޖެހެނީ ސަރުކާރުގެ ބަޖެޓުން ވެސް މަނީ ޕަމްޕިންކޮށްގެން އެތަން ހިފަހައްޓަން. އެހެންވީމާ، އެހެންހުރި ކަންކަމުގައި އަޅުގަނޑުމެން އެބަޖެހޭ ކޮންކަހަލަ ރޫޙެއްގައިތޯ މިކަންކަން މިހެން މިދަނީ ވެސް ބަލަން. އެހެންވީމާ، ރައްޔިތުންގެ ފައިސާކަން އަޅުގަނޑުމެންނަށް މި ވާހަކަދެއްކެނީ. އެހެންވީމާ، އަޅުގަނޑުމެންނަށް އެއަށް އެބަ އޮތް މެންޑޭޓު އަޅުގަނޑުމެން އެކަން ބަލަން. އެހެންވީމާ، އަޅުގަނޑަށް އެ ގޮތަށް ފެންނަ ވާހަކަ ދަންނަވާލަން. ޝުކުރިއްޔާ.
ރިޔާސަތުން ވާހަކަދެއްކެވުން:

އާދެ، ވަކި ތާރީޚަކުން ފެށިގެން ބެލުން އުނދަގޫވެދާނެ. މި ކުންފުނިތަކާ އެއްޗިހި މާލީ ރިޕޯޓުތަކާ އެއްޗިހި ހުންނާނީ އަހަރުން އަހަރަށް. އެހެންނަމަވެސް، ރިޔާޟު ރަޝީދުގެ ހުށަހެޅުމަށް ތާއީދުކުރެއްވީމަ އަޅުގަނޑަށް ފާހަގަކުރެވުނު ކަމަކީ މި ހުރިހާ އައިޓަމުތަކެއް ވެސް ހިމެނުއްވުމަށް ތި ބޭފުޅުން ތާއީދުކުރައްވަމޭ އަޅުގަނޑުމެންގެ އެޖެންޑާގައި. ދެން ސެކްރެޓޭރިއެޓުން ލިޔެގެން މި ކަންކަމާ ބެހޭ މަޢުލޫމާތުތައް ގެނެސްދޭށޭ. ގެނެސްދިނީމަ ދެން ޕްރައިވެޓައިޒްކުރާނީއޭ ނޫނީ ކުރިއަށް ގެންދާނީއޭ. ޔާމީން ދެން އިލިޔާސް ލަބީބު.
މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމް ވާހަކަދެއްކެވުން:

ޝުކުރިއްޔާ. އަޅުގަނޑަށް މި ލިސްޓުގައި ހުރި އައިޓަމުތައް ހަމަ އަޅުގަނޑަށް ތާއީދުކުރެވޭ. އެކަމަކު އަޅުގަނޑުގެ ބައެއް ކޮމެންޓްސް އެބަހުރި އިސްފަސްކުރުމާއި އަދި މީގެތެރެއިން މިސްއައުޓު ވާ ކަމަށް ޤަބޫލުކުރެވޭ. އަޅުގަނޑަށް ހަމަ ވަރަށް ބޮޑަށް ފެނޭ ޕްރޮވިންސް އޮފީސްތަކުގެ ބަޖެޓު ހޭދަކޮށްފައި ހުރިގޮތް ބަލަން އިނގޭތޯ. ޕްރޮވިންސް އޮފީސްތަކުގެ ބަޖެޓު ހޭދަކޮށްފައި ހުރި ގޮތް ބަލަން އަޅުގަނޑަށް ފެނޭ. ދެން، 8 ވަނަ އައިޓަމުގައި މި އޮތީ 2010 ވަނަ އަހަރުގެ ބަޖެޓުގެ ފުރަތަމަ 6 މަސް ދުވަހުގެ ދައުލަތުން ކޮށްފައި ވާ ޚަރަދުތަކުގެ ބަލައި ބަޖެޓާ އެއްގޮތަށް ކުރެވިފައި ވާ ކަންތައްތޯ ބެލުން. ބަޖެޓާ އެއްގޮތައްތޯ ޚަރަދުކޮށްފައި އޮތީ ބަލާ ކަމަށް ވަންޏާ 2010 އެކަންޏެއް ނޫން. އަޅުގަނޑަށް ފެންނަނީ ހަމަ 2009 ވެސް ބަލަން. އެއީ 2009 ގެ ވެސް މިނިސްޓްރީ އޮފް ފިނޭންސްގެ ކޮންޓިންޖެންސީ އެކައުންޓުން ނޫނީ ޚާއްޞަ އެކައުންޓުން ހަމަ ލައްކަ ގިނަ ކަންތައް ހުންނާނީ ގަވާއިދާ ޚިލާފަށް ކޮށްފައި ހުންނާނީ. އެއީ ހަމަ އަޅުގަނޑުމެންނަށް މަޢުލޫމާތުން އެނގޭ. އެހެންވީމާ، 2009 ވެސް ބަލަންޖެހޭ. 2010 ވެސް ބަލަންޖެހޭ. ދެން 9 ވަނަ ނަންބަރުގައި މި އޮތް ކަންތައް، ޕަބްލިކް ޕަރޓްނަޝިޕްގެ ކަންތައް ދަނީ ކިހާ ހިސާބަކަށްތޯ. މި އަޅުގަނޑަށް ފެނޭ އޯޑަރ އޮފް ޕްރެސީޑެންސް އަށް ބަލާ ކަމަށް ވަންޏާ، އިސްކަންދޭ ތަރުތީބަށް ބަލާ ކަމަށް ވަންޏާ މި އައިޓަމު ތަންކޮޅެއް ފަހަތަށް ޖައްސާލަން. އެއީ މީގައި ހުރި ބައެއް ކަންތައްތައް މިއީ ހާލަތު ދެނެގަތުމަށްޓަކައި ޤާނޫނާ އެއްގޮތައްތޯ ކަންތައްތައް ކުރެވިފައި ހުރީ ބަލަން. އެހެންވީމާ، އަޅުގަނޑަށް ހީވަނީ ފުރަތަމަ ސަރުކާރު ރަނގަޅު މަގަށް އަޅުވަން ނޫނިއްޔާ ގަވާއިދާ ޚިލާފަށް ކަމެއް ދާކަން ބުނެފައި އެކަން ރަނގަޅުކުރާށޭ ބުނުން ކަންނޭނގެ ކަމަކަށް ވާނީ. ދެން އަނެއް ކަމަކީ އެސެސްމަންޓެއް، ޕަބްލިކް ޕްރައިވެޓް ޕަރޓްނަޝިޕްގެ މަސައްކަތް ކިހާ ހިސާބަކަށްތޯ ދަނީ. އެހެންވީމާ، އަޅުގަނޑަށް މި އޯޑަރުން 9 ތަންކޮޅެއް ފަހަތަށް ޖައްސާލަން ފެނޭ. ދެން 10 ގައި މި އޮތް ކަންތައް. 10 އޮތް ކަންތަކުގައި މި ބުނަނީ ރައްޔިތުންގެ މަޖިލީހުން ބަޖެޓަށް ދީފައި ހުރި ރެކޮމެންޑޭޝަންސް އަށް ސަރުކާރުން ޢަމަލުކޮށްފައި އޮތީ ކިހާވަރަކަށްތޯ ބެލުން. މިއީ އަޅުގަނޑަށް ހީވަނީ ޕްރިފަރެންސް ލިސްޓުގައި ހަމަ ވަރަށް ކުރީކޮޅަށް ލާންޖެހޭ ކަމެއް ހެން. އެހެންވީމާ، އެކަހަލަ ގޮތަކަށް ތަރުތީބުކޮށްލައްވާފައި، މިއީ 10. 10 ތަންކޮޅެއް ކުރިއަށް ދާން ފެނެއޭ. އެއީ މިހާރު އަނެއްކާވެސް މި އުޅެނީ މިޑް ޓަރމެއް މި އޮތް ނިމުނީ. މުޅި އަހަރު ދެބައި ވީ. އަހަރު ދެބައި ވީއިރު މިއަންނަ އަހަރުގެ ބަޖެޓުގައި އަޅުގަނޑުމެން ރެކޮމެންޑޭޝަންތަކެއް އަޅުގަނޑުމެން ހަދާ ކަމަށް ވަންޏާ އަނެއްކާ މިހާރު މާލިއްޔަތު ޤާނޫނު ވެސް އަޅުގަނޑަށް އެނގިފައި އޮތް ގޮތުން ވެއްޖިއްޔާ މަޖިލީހުން ދޭ ރެކޮމެންޑޭޝަނެއް އެއީ ފިޒިކަލް ނޭޗަރގައި ހުރި ރެކޮމެންޑޭޝަނެއް ކަމަށް ވަންޏާ ބަޖެޓަށް ލައިގެން އެއަަށް ސަރުކާރުން ޢަމަލުކުރަންވާނެ ކަމުގެ އިޞްލާޙެއް ވެސް އެބަ އާދޭ. ނޫނީ އައިސް އެބަ އޮތް. އެހެންވީމާ، އަޅުގަނޑަށް ފެންނަނީ ރެކޮމެންޑޭޝަންތަކާ އެއްގޮތަކަށްތޯ ކަންތައްތައް ކުރެވިފައި ހުރީ މިއީ ހަމަ ތަންކޮޅެއް ކުރިއަށް ދާންވާނެ ކަމަށް އަޅުގަނޑަށް ފެނޭ މި އަހަރުގެ ބަޖެޓު އައުމުގެ މާކުރިން މިކަން ކުރަންވާނެ ކަމަށް ފެނޭ. އަނެއްކާ އަޅުގަނޑުމެން ބޭނުމީ ހަމައެކަނި ސަރުކާރަށް މި ދެންނެވި ފާޑުކިޔުން ކަމަށް ވެގެން ނުވާނެ. އަޅުގަނޑުމެން ބޭނުމަކަށް ވާންވާނެ ހަމަ ކޮންސްޓްރަކްޓިވްލީ މިކަން ކުރެވޭނެ ގޮތް ނެރެދިނުން ވެސް. އެހެންވީމާ، ރެކޮމެންޑޭޝަންތަކުގައި ބައެއް ކަންތައްތައް ޢަމަލުނުކުރައްވާ ކަމަށް ވަންޏާ ސަރުކާރުގައި މި ކަމުގައި އުޅޭ ދައްޗެއް ދެނެގަންފައި އެކަން ކުރެވޭތޯ ބެލުމަށްޓަކައި އަޅުގަނޑުމެންނަށް ރެކޮމެންޑު ކުރެވޭނީ މިހާރު މި މަސައްކަތް ފަށައިފިއްޔާ. 2010 ވަނަ އަހަރު ނިމޭ ހިސާބުން 2010 ވަނަ އަހަރުގެ ބަޖެޓަށް  ކުރެވޭ ރެކޮމެންޑޭޝަނަށް ޢަމަލުނުކުރަނީ ކީއްވެގެންތޯ އެހީމަ ސަރުކާރަކަށް ވެސް އެއަށް ކޮމްޕްލައި ކުރެވޭނެހެނެއް ހިއެއް ނުވޭ. އެހެންވީމާ، މިހާރު މި ޖޫން މަސް ނިމޭތީއާ އެކީ އަޅުގަނޑަށް ފެނޭ މި 10 ވަނަ އައިޓަމް މި ލިސްޓްގެ ތަންކޮޅެއް ކުރިއަށް ޖައްސާލަން. ދެން އަޅުގަނޑު ހަމަ ޚާއްޞަ އިސްކަމެއް ދޭން އަޅުގަނޑު ބޭނުންވޭ މި ޕްރޮވިންސް އޮފީސްތަކުގެ ބަޖެޓު. އެއްވެސް މީހަކަށް ނޭނގޭ ޕްރޮވިންސް އޮފީސް ބަޖެޓު ބޭނުންކުރަނީ ކިހިނެއް ކަމެއް. އެހެންވީމާ، ޕްރޮވިންސްތަކުގެ ބަޖެޓު ބޭނުންކޮށްފައި ހުރީ ކިހިނެއްތޯ ބަލައިލަންޖެހޭނެ ކަމަށް އަޅުގަނޑަށް ފެނޭ. 
ރިޔާސަތުން ވާހަކަދެއްކެވުން:

އާދެ، ޕަބްލިކް ޕްރައިވެޓް ސެކްޓަރ ޕަރޓްނަޝިޕާ ބެހޭގޮތުން ފިނޭންސް މިނިސްޓަރު ފޮނުއްވާފައި އޮތް ސިޓީ އެއް އޮންނާނެ ބަޖެޓު ދުވަސްވަރު. 2010 ވަނަ އަހަރުގެ ތެރޭގައި ހިނގާނެ މަޝްރޫޢުތަކާއި އެ މަޝްރޫޢުތަކުން އިންވެސްޓްމަންޓު ލިބޭނެ މިންވަރު. މިސާލަކަށް، ޣިޔާޘުއްދީން ސްކޫލު ހިންގާ ފަރާތުން ވެސް މިތައް މިލިޔަން ޑޮލަރެއް އިންވެސްޓުކުރާނޭ. ގާފަރު ވިންޑު ފަރމާއި ދެން މިހެންގޮސް ބިލިޔަނުން ބިލިޔަނުން އެ ހުރި. އެހެންވީމާ، އަޅުގަނޑުމެން ހަމައެކަނި މޮނިޓަރކޮށްފައި ކުރިއަށް ގޮސްފައި އޮތް ހިސާބާއި މިހާރު ކަންތައްތައް ގޮސްފައި އޮތް ހިސާބު ބަލައިލެވިދާނެ. އެ ސިޓީ މިހާރު އަޅުގަނޑު ހޯދާލަން މި ބުނީ. އެހެންވީމާ، ޙަމްޒާގެ އައިޓަމާ، ޙަމްޒާ ބޭނުންވީ އެމް.އެމް.އޭ އިން އަޅުއްވަމުން ގެންދާ ފިޔަވަޅުތަކުގެ ސަބަބުން މެދު ފަންތީގެ ވިޔަފާރިތަކަށް ލޯނު ލިބުމާއި އެ ކަންތައް ދިރާސާކުރެއްވުމަށް. ދެން އެ ކަންތައް. ދެން އިތުރު ކަމަކަށް ޔާމީން ތި ހުށަހެޅުއްވި ޕްރޮވިންސް އޮފީސްތަކުގެ ޚަރަދުތަކުގެ ކަންތައްތައް، ދެ ކަންތައް. އެހެންވީމާ، ރިޔާޟު ރަޝީދު ހުށަހަޅުއްވާ ނާޝިޒު ތާއީދުކުރެއްވީ މި ހުރިހާ ކަމެއް ވެސް ކުރިއަށް ގެންދިއުމަށް. އެހެންވީމާ، މި ދެ އައިޓަމު އިތުރުވެފައި އަޅުގަނޑުމެންނަށް ފުރަތަމަ މަސައްކަތް ފެށިދާނެ ޙަމްޒާ ހުށަހެޅުއްވި އައިޓަމަށް. 
ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:

އާދެ، ޝުކުރިއްޔާ. އަޅުގަނޑު ވެސް ހަމަ ޙަމްޒާ އެ ހުށަހެޅުއްވި ހުށަހެޅުމަށް ތާއީދުކުރަން. ދެން އަޅުގަނޑުމެންނަށް އެޖެންޑާ ކުރީގައި ވެސް ލިބެމުން އާދޭ. ދެން  އެޖެންޑާގައި ހުންނަ ބައެއް އައިޓަމުތައް އަޅުގަނޑުމެން އެ މަސައްކަތް ނުނިމެނީސް އަޅުގަނޑަށް ފެނޭ އެޖެންޑާ އިން ބޭރުގައި ގެންދާ ތަން. މިސާލަކަށް އޯޑިޓު ރިޕޯޓުތައް ދިރާސާކުރުން. އެހެންވީމާ، އެކަހަލަ ކަންތައް. ދެން ސަބް ކޮމިޓީތަކެއް ވެސް ނެގި އޭގެ މަސައްކަތެއް ވެސް ކުރިއަށް ދާ ތަނެއް ނުފެނޭ. އެހެންވީމާ، އެ އެޖެންޑާގެ ކުރީގައި ހިމެނުނު ކަންތައްތައް ކިހިނެއްތޯ ވީ. އެހެންވީމާ، އެ އޮޑިޓް ރިޕޯޓުތައް ދިޔައީތޯ އެކީ. ނޫނިއްޔާ ދިރާސާކުރައްވާނެތޯ. ދެން މީގެއިތުރަށް މި މަސައްކަތްތަކުގެ އިތުރަށް އަޅުގަނޑަށް ފެނޭ އަދި މިނިވަން މުއައްސަސާތަކުގެ ކަންތައްތައް ވެސް ބަލަން އަޅުގަނޑަށް ފެނޭ. އެ ހިނގަނީ ވެސް ކިހިނެއްތޯ، ޚަރަދުތަކާ އެއްޗެހި. އެހެންވީމާ، އެކަންތައް ވެސް ހަމަ ހިމަނުއްވަން އަޅުގަނޑަށް ފެނޭ. އެހެންވީމާ، އެ ވާހަކަ ދަންނަވާލީ. 
ރިޔާސަތުން ވާހަކަދެއްކެވުން:

އާދެ، އިއްޔެ އިލިޔާސް ލަބީބު ވަޑައިގެން ނެތީމަ އަޅުގަނޑަށް ހީވަނީ ތި ތަންކޮޅު މިސް ވީ. އަޅުގަނޑުމެން އެޖެންޑާ އެގްޒޯސްޓު ކޮށްފައި ދިޔައީ. ހަމަ ކުރީގައި އޮތް ސަބް ކޮމިޓީތައް އެންޑޯޒުކޮށްފައި އެ މަސައްކަތް ޑެލިގޭޓުކޮށްފައި އަޅުގަނޑު އެ އައިޓަމް ދިޔައީ. ދެން ސަބް ކޮމިޓީ އޭ ގައި އިބޫގެ ބަދަލުގައި ޣަފޫރު ހަމަޖައްސާފައި ހަމަ އެ ކުރިން އޮތް ގޮތަށް ކުރިއަށް ގެންދާ ގޮތަށް، ދެން ސަބް ކޮމިޓީތަކަށް، އާދެ، މީހުން ބަދަލުކުރަންޏާ އަންގާނީ. ހަމަ އެ އޮތް ގޮތަށް، ތި ބޭފުޅުން ޕާޓީތަކަށް މީހުން ބަދަލުކުރެވޭ ގޮތަށް މިތާ އެތެރެއިން. އެހެންވީމާ، އެ އިޝޫ އެއް ނޫން. ދެން މިނިވަން މުއައްސަސާތަކުގެ ކަންތައްތައް ތި ހުށަހެޅުއްވީ. އާދެ، ޔާމީން ދެންމެ އެދިލެއްވީ. 
މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމު ވާހަކަދެއްކެވުން:
އަޅުގަނޑު ހަމަ އެންމެ ޕޮއިންޓެއް މިސް ވީމަ. އަޅުގަނޑު ހުށަހެޅީ ހަމައެކަނި ޕްރޮވިންސް ބަޖެޓެއް ނޫން. ޕްރޮވިންސް ބަޖެޓުގެ އިތުރަށް އަޅުގަނޑު ހުށަހެޅިން 2009 ވަނަ އަހަރުގެ ޚަރަދު ތައް ހިނގާފައި ހުރި ގޮތް ބަލަން. މީގައި މި އޮތީ 2010. 2009 ލާ ކަމަށް ވަންޏާ އެއީ އިތުރު އައިޓަމަކަށް ވާނެ.

(ވަގުތުކޮޅަކަށްފަހު)
ރިޔާސަތުން ވާހަކަދެއްކެވުން:
އަޅުގަނޑަށް އެނގިފައި އޮތް ގޮތުގައި އޭތި އިންނާނީ ޚާއްޞަ އައިޓަމެއްގެ ގޮތުގައި އެއްކަލަ ލާމަރުކަޒީ ޤާނޫނު ފާސްވީމަ ޚަރަދުކުރާ ގޮތަށް 100 މިލިއަން ރުފިޔާ އިންނާނީ ހޯމް މިނިސްޓްރީ ބަޖެޓުން ބޭރުގައި އިންނާނީ އަޅުގަނޑަށް ހީވަނީ ފިނޭންސް މިނިސްޓްރީ ބަޖެޓުގައި ކަންނޭނގެ އިންނާނީ. ދެން އެ އެއް ބަލައިލެވިދާނެ. (ވަގުތުކޮޅަކަށްފަހު) އާދެ، ޔާމީން.

މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމު ވާހަކަދެއްކެވުން:
އަޅުގަނޑު ދެންނެވީ އަޅުގަނޑުމެން އޭރު ހަމަ އަޅުގަނޑުމެން އެ އައިޓަމު ޓްރީޓު ކުރީ ކޮންޓިންޖެންސީ އައިޓަމެއް ކަމަށް. އެހެންވީމާ، ލާމަރުކަޒީ ބިލު ފާސްވާނެ ގޮތެއް އިންތިޒާރުކުރަން ނޭގޭތީ ލަމްސަމް އެމައުންޓެއް އިންނާނެ މިނިސްޓްރީ އޮފް ފިނޭންސަށް ދީފައި އިނގޭތޯ. އެހެންނަމަވެސް ޤާނޫނު ފާސްވުމުގެ ކުރިން ވެސް ޕްރޮވިންސް އޮފީސްތައް ހަދައިގެން ހިންގާތީ އެ 100 މިލިއަން ރުފިޔާ މިނިސްޓްރީ އޮފް ހޯމް އެފެއަރޒުން ބެއްސެވި ގޮތެއް އޮންނާނެ ދެއްތޯ. އެ ހުންނާނެ ޕްރޮވިންސްތަކަށް ބަހާފައި. އެހެންވީމާ، އެ ޚަރަދު ކުރި ގޮތާއި، އެ ބަހާފައި ހުރި ގޮތް އަޅުގަނޑުމެންނަށް ބެލޭނެ. އެހެންވީމާ، އަޅުގަނޑު މި ރެއިޒްކުރާ ކޮންސަރނަކީ 100 މިލިއަން ދިނީމާ، މި ޕްރޮވިންސް ހެދުމަށް ހުއްދަ ނުދެނީސް ޕްރޮވިންސް ހަދައިގެން އެކަން ކުރި މައްސަލަ އެއް ނޫން އަޅުގަނޑު މި ހުށަހަޅަނީ. އެ 100 މިލިއަން ޔުޓިލައިޒްކޮށްފައި އޮތް ގޮތް މި ބަލަނީ. އެ ޔުޓިލައިޒްކުރަންވާނީ ހަމަ ބަޖެޓު އައިޓަމުތަކަށް ފެތިގެން ސަރުކާރުގެ ޢާއްމު އުސޫލުން ފައިސާ ޚަރަދުކުރާ އުސޫލުންނޭ ކުރަންވާނީ. އެހެންވީމާ، އެ ބައި ބެލެންވާނެއޭ އަޅުގަނޑު މި ބުނަނީ. 
އަލިފުށީ ދާއިރާގެ މެންބަރު މުޙައްމަދު ނާޝިޒު ވާހަކަދެއްކެވުން:
މުޤައްރިރު އަޅުގަނޑު ހަމަ ކަންތައްތަކުގެ ވާހަކަ ތައް ދާއިރު އަދިވެސް މި އެޖެންޑާގެ ތަރުތީބުގެ ތެރޭގައި އުޅޭތީވެ އަދިވެސް ހަމަ، އަޅުގަނޑު ހިތަށް އަރާ މީގައި އެބަ އޮތް ދެއްތޯ މި އެސް.ޓީ.އޯ، މިފްކޯގެ މައްސަލަ ވެސް މީގެތެރޭގައި ހިމަނާފައި. ދެން އޭގައި އަޅުގަނޑަށް މަޢުލޫމާތު ލިބިފައި އޮތް ގޮތުން މީގައި މިއުޅެނީ ވަރަށް ކަރަންޓުލީ ހިނގައިގެން އުޅޭ އިންސިޑެންޓެއްގައި ފުދޭވަރެއްގެ ބޮޑު މާލީ ގެއްލުމެއް، ފައިސާއަކަށް ވީ ގޮތްތަކެއް ނޭނގިގެން. އެހެންވީމާ، އެކަމަށް ކޮންމެވެސް ވަރެއްގެ އިތުރު ޕްރިއޯރިޓީ އެއް ހިމެނުން އަޅުގަނޑު، ވާހަކައަކީ އިތުރަށް ކޮންސިޑަރޭޝަނެއް ދިނުން އެ ކަމަށް އަޅުގަނޑު އެދޭ ވާހަކަ ދަންނަވާލަން. 

ރިޔާސަތުން ވާހަކަދެއްކެވުން:
އެހެންވީމާ، އަޅުގަނޑުމެންނަށް އެޖެންޑާ ކަންތައް މި ނިންމުނީ މިހާރު މެދު ފަންތީގެ ވިޔަފާރިތަކަށް ލޯނު ލިބުމުގެ މައްސަލަ އަޅުގަނޑުމެން އިމީޑިއޭޓުކޮށް ކުރިއަށް ގެންދާ ގޮތަށް އެޖެންޑާ ކޮށްގެން. ދެން މި ކަންތައްތަކާ، މީގައި މިހިރަ ކަންތައްތަކާ ބެހޭ ގޮތުން އިދާރީ ގޮތުން ސެކެރެޓޭރިއޭޓުން މަޢުލޫމާތު ސާފުކޮށްފައި ދެން އެ ލިބޭ މަޢުލޫމާތުތަކުގެ އަލީގައި މި އައިޓަމުތައް އެޖެންޑާ ކުރަމުން ގެންދާ ގޮތަށް މަޢުލޫމާތުތައް އަޅުގަނޑުމެން ހޯދާފައި. އެހެންވީމާ، މިއަދުގެ އެޖެންޑާގައި ކަނޑައެޅިފައި ހުރި ކަންތައްތައް އަޅުގަނޑުމެންނަށް މި ނިންމާލެވުނީ. ދެން އެހެންވީމާ، އަޅުގަނޑު މިއަދު ސަބް ކޮމީޓީތަކަށް ކިޔަން ފަށާނަން. އެ ގޮތުން މިނިވަން މުއައްސަސާތަކުގެ ކަންތައްތައް ބެއްލެވުމަށް އޮތް ކޮމިޓީ އަށް އަޅުގަނޑު މިއަދު ކިޔާނަން. ދެން ހަމަ އެއާއެއްކޮށް ކްލޭޝް ނުވާނެ ގޮތަކަށް އެހެން ސަބް ކޮމިޓީތަކަށް ވެސް، އޮޑިޓު ރިޕޯޓު ދިރާސާކުރާ ސަބް ކޮމިޓީތަކަށް ވެސް އަޅުގަނޑުމެން ކިޔަމުން ގެންދާނަން. (ވަގުތުކޮޅަކަށްފަހު) ރިޔާޟު ރަޝީދު.
ވިލުފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:
މާލިއްޔަތު ކޮމިޓީގެ ވަރަށް ގިނަ މަސައްކަތްތަކެއް އެބަހުރި. ދެން ހުރި އިރު އަޅުގަނޑުމެންނަށް މަސައްކަތް ކުރަން، އިދާރީ ގޮތުން މަސައްކަތް ކުރަން ހަމަ މި ކޮމިޓީ އަށް އެކަށީގެންވާ ވަރަށް މީހުން ނެތްކަން އަޅުގަނޑު ހަމަ ފާހަގަކުރަން. މި ކަންތައް އަޅުގަނޑުމެން ވަރަށް ބޮޑު މަސްއޫލިއްޔަތެއް މި ހަވާލުކުރީ މިއަދު އިދާރީ ގޮތުން ކުރަން. އެކަމަކު މި ކަންތައްތައް ކުރެވޭނީ މިކަން ކުރާވަރަށް މީހުން ތިބެގެން. އަދި ސަބް ކޮމީޓީތަކެއް ދެ ކޮމީޓީ މަސައްކަތް ކުރާއިރު ވެސް އަޅުގަނޑަށް މިހާރު ފެންނަނީ ހައްޖަ އެކަނި މި ތަނުން މި ފެންނަނީ. ކުރީގައި ފާއިޒު ވެސް، އަޅުގަނޑަކަށް ނޭނގެ ފާއިޒު މިހާރު ޗުއްޓީގައި ކަމެއް ނޫނިއްޔާ އެހެން ދިމާއަކަށް ބަދަލުކުރީ ނޫން ކަމެއް ވެސް. އެހެންވީމާ، މިކަން ކުރެވޭ ވަރު، އިދާރީ ގޮތުން މި ކަންތައްތައް ދަތިނުވާވަރު، މެންބަރުން ބޭނުންވާ ކަންތައް ސަބް ކޮމީޓީތަކުން ބޭނުންވާ، ސަބް ކޮމިޓީތަކުގެ މުޤައްރިރުން ބޭނުންވާ މަޢުލޫމާތުތައް މިތަނަށް ފަސޭހައިން ގެނެސް އެ ފަރާތްތަކަށް އެހީތެރިކަން ފޯރުކޮށްދޭން އިދާރީ ބޭފުޅުން ހަމަ ވަރަށް ބޮޑަށް މުހިއްމު މި ތަނަށް. އެއީ މިހާރު މަޖިލީހުގެ ގަވާއިދު ބުނާ ގޮތުން ވެސް ކޮންމެ ކޮމިޓީއަކަށް ވަކި އަދަދަކަށް އެބަ އިދާރީ ކުދިން އެބަ ދޭންޖެހޭ. ދެން އެހެންވީމާ، މި މަސައްކަތްތަކެއް އަދި އަޅުގަނޑަކަށް ޤަބޫލެއް ނުކުރެވޭ އަޅުގަނޑުމެން ކޮމިޓީ އިން ނިންމާލިޔަސް މި ކަންތައްތައް ކުރެވޭނެކަން އިދާރީ ގޮތުން މިދެންނެވި ކަންތައްތައް ހަމަނުޖެހި އެއް. އެހެންވީމާ، އެ ކަމާ މެދުގައި މިހާތަނަށް ކޮންފިޔަވަޅެއްތޯ އެޅިފައި އޮތީ. އެ ކަމާ އެއްވެސް ވަރަކަށް ވިސްނާފައި އޮތްތޯ. ނޫނިއްޔާ ބޭފުޅުންތަކެއް ހަމަޖެހިފައި ތަނެއްގައި ބައިތިއްބާފައި ތިބީތޯ އަޅުގަނޑުމެން ގޮވާލަންދެން. ކިހިނެއްތޯ އިންތިޒާމުތައް މިހާރު ހަމަޖެހިފައި ހުރީ. އެކަން ސާފުކޮށްލަން އަޅުގަނޑު ބޭނުން. ދެން ހަމަޖެހިފައި ނެތް ކަމަށް ވަންޏާ ވެސް އެކަން މިހާރުން މިހާރަށް ހަމަޖެހޭނެ ގޮތެއް ހެއްދެވުމަކީ އަޅުގަނޑު ވަރަށް ބޮޑަށް އެދޭ ކަމެއް. 
ރިޔާސަތުން ވާހަކަދެއްކެވުން:
އާދެ، އަޅުގަނޑު ބަލާގޮތުގައި ދެން މިހާރު މި އެހެނިހެން މައްސަލަ އެއް ވާނަމަ އެކަން މި ކުރިއަށް ދަނީ. އެއީ އެޖެންޑާ ކަންތައް އަޅުގަނޑުމެންނަށް ނިންމާލެވިފައި އޮތީމަ. އާދެ، ތި ކަމަށް އަޅުގަނޑު ދަންނަވާލަން އޮތީ، އަޅުގަނޑަށް އެ ކަމާ ބެހޭ ގޮތުން ފިޔަވަޅު ނޭޅި އޮތީ ކޮމިޓީ ގަވާއިދު ނުނިމިގެންނޭ. ދެން މިއަދު ކޮމިޓީ ގަވާއިދު ތި ނިންމައިދެއްވީ. ކޮމިޓީ ގަވާއިދުގައި އޮތްގޮތުގެ މަތިން އަޅުގަނޑު މަޖިލީހުގެ ރައީސް އަށް ދަންނަވާނަން އަޅުގަނޑުމެންގެ ސެކެރެޓޭރިއޭޓަށް ބޭނުންވާ މުވައްޒަފުންގެ ކަންތައް ހަމަޖައްސަވައިދެއްވަން. މަޤާމުތައް އުފައްދައި އެ މަޤާމުތަކަށް މީހުން ހަމަޖައްސައިދޭން. އެހެންވީމާ، މި ގަވާއިދުގައި މި އޮތީ މުޤައްރިރު ކޮމިޓީ އަށް ބޭނުންވާ އަދަދު އަންގާ ގޮތަށް ސްޕީކަރަށް މަޤާމުތައް އުފައްދައިދިނުމަށް. އެހެންވީމާ، އެ ގޮތުން އަޅުގަނޑު މުވައްޒަފުން ހޯދުމުގެ ކަންތައް ކުރިއަށް ގެންދާނަން. ދެން އެހެނިހެން މައްސަލަތަކުގެ ތެރޭގައި އަޅުގަނޑު ދަންނަވާލަން ބޭނުންވޭ، އިއްޔެ ޔާމީން ނެންގެވި އިޝޫ އެއް ފިނޭންސް މިނިސްޓްރީ އަށް، އިއްޔެ އަޅުގަނޑުމެން ސުންގަޑި އެއް ދިނިންތޯ، ސަރުކާރު ހިއްސާވާ ކުންފުނިތަކަށް ޕްރޮކިއުމެންޓާއި ރެކްރޫމެންޓު ކަންތައް ކުރިއަށް ގެންދިއުމަށްޓަކައި ގަވާއިދު ހަދަން. އާދެ، އަޅުގަނޑުމެން ދިނިން ޑެޑްލައިނެއް. އެެއީ 30 ޖޫން 2010 ގެ ނިޔަލަށް އެކުލަވާލުމަށްފަހު އެކަން މަޖިލީހަށް އެންގެވުމަށް. އެހެންވީމާ، އެ ކަން ވަނީ އެންގިފައި. މަސީޙު. 
ފުވައްމުލަކު ދެކުނު ދާއިރާގެ މެންބަރު ޢަބްދުﷲ މަސީޙު މުޙައްމަދު ވާހަކަދެއްކެވުން:
އާދެ، އެހެނިހެން މައްސަލަތަކުގެ ދަށުން އަޅުގަނޑު ރިޔާޟު ރަޝީދު ދެއްކެވި ނުކުތާއާ ގުޅިގެން ހަމަ ދެ އެއްޗެއް ދަންނަވާލާނަން. އޭގެ އެ ރޫޙަށް ތާއީދުކުރަން. އެހެންނަމަވެސް އެއް ވާހަކަ އަކީ، އަޅުގަނޑަށް ހީވަނީ އަނެއްހެން ފާއިޒު ނެތީމަ މިވާ ދަތި އެހެންނޫނިއްޔާ ދެން ސެކެރެޓޭރިއޭޓުން ދެން އެ ހުންނެވި ބޭފުޅާގެ ފަރާތުން އަޅުގަނޑުމެންނަށް ވަރަށް ރަނގަޅަށް އެއްބާރުލުން ލިބޭ ވާހަކަ ދަންނަވަން. އެހެންވީމާ، ދެން ރިޔާޟު ރަޝީދު ވެސް އެ ގޮތަކަށް ނުވެސް ވިދާޅުވޭ. ވިދާޅުވީ ފާއިޒު ނެތީމަ އެއަންނަ ދަތިތައް އާދެއޭ. ދެން ދެވަނަ ކަމަކަށް ދަންނަވާލަންވަނީ، މާލިއްޔަތު ކޮމިޓީ އިން އެ ވިދާޅުވާހެން ޚާއްޞަ މަސްއޫލިއްޔަތުތަކެއް ގަވާއިދުގައި ވެސް ހަވާލުކޮށްފައި ކްރޮސް ކަޓިން މި ހުރިހާ ދިމަ ދިމާއަކަށް ދާ ގޮތަށް. އެހެންވީމާ، މަޖިލީހުގައި ރައީސް އާއި އަދި ނައިބު ރައީސް އަށް ވެސް މުޤައްރިރު ދަންނަވާލައިގެން އަޅުގަނޑުމެން މާލިއްޔަތު ކޮމީޓީ އަށް ވަކި ޚާއްޞަ ވާރކިން ސްޕޭސް އެއް ޑެޑިކޭޓުވެފައި އޮންނަ ސްޕޭސް އެއް ހޯދީމަ އޭރުން ސަބް ކޮމިޓީގެ ކަންތައްތައް ވެސް އެއް ފަހަރާ 2 ސަބް ކޮމިޓީ ވެސް ދެ ކަނުގައި ބަހައްޓައިގެން ވެސް ވާނެ. ދެން 3 ވަނަ ކަމަކަށް ދަންނަވާލަން އޮތީ ލެޕްޓޮޕް، ލެޕްޓޮޕް މިހާރު އެންމެ މަދުވެގެން ކޮންމެ ސިޔާސީ ޕާޓީއަކަށް، ކޮމިޓީގައި ތަމްސީލުވާ ސިޔާސީ ޕާޓީތަކަށް ރަސްމީ ބޭނުމަށް ބޭނުންކުރެވޭ ގޮތަށް 1 ލެޕްޓޮޕު ވެސް ޑެޑިކޭޓު ވެފައި ހުންނަ ގޮތަކަށް ހައްދަވާލެއްވީމަ އޭރުން ވަރަށް ފަސޭހަވާނެ. މުޅި ގަވާއިދަކީ މި ސިޔާސީ ޕާޓީގެ އޮނިގަނޑުގެ ތެރެއިން ކުރިއަށް ގެންދިއުމަށް ހަމަޖައްސަވާފައި އޮތް ގަވާއިދެއް. އެހެންވީމާ، މަޖިލީހުގެ ރައީސްގެ މަސައްކަތްޕުޅު ހުންނަ ގޮތުން ދަތިވާ ކަމަށް ވަންޏާ ނައިބު ރައީސަށް ވެސް މި ވާހަކަ ދަންނަވާލައިގެން އެކަން ހަމަޖެހޭތޯ ބައްލަވައިދެއްވަން.

ރިޔާސަތުން ވާހަކަދެއްކެވުން:
އާދެ، އިތުރު ކަމެއް ނެތިއްޔާ އަޅުގަނޑު މި ހިސާބުން މިއަދުގެ ޖަލްސާ، ރިޔާޟު ރަޝީދު.
ވިލުފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:
އަޅުގަނޑު މަސީޙު ވިދާޅުވި އެއްޗެއް އަޅުގަނޑަށް އެހާ ސާފުނުވާތީވެ، އަދި އެއް ފަހަރު އަޅުގަނޑުމެންނަށް، އަޅުގަނޑު މި އެއްގޮތަކަށް ވެސް މިހާރު މިތަނުން މަސައްކަތް ނުކުރާ ވާހަކަ އެއް ނޫން. ދެން ފާއިޒު ކުރީގައި ވަރަށް ބޮޑަށް ހައްޖަ އަށް އެހީތެރިކަން ދޭ. ދެން އަޅުގަނޑަށް ފެންނަނީ އަބަދުވެސް މިހާރު ހަމަ ހައްޖަ ވަރަށް ބިޒީކޮށް މިތާ މަސައްކަތް ކުރަނީ. ވަރަށް ބޮޑެތި މަސައްކަތް، އަޅުގަނޑުމެން އެންމެ ފަހުން އެނގިވަޑައިގަންނަވާނެ މި ބްރޯޑްކާސްޓިން، މި ކޯރޕަރޭޝަނުގެ ކަންތައްތަކުގައި މި ތަނަށް އައި ކަރުދާސްތަކާއި ކަންތައްތައް. އެހެންވީމާ، އެ ކަންތައްތައް އަޅުގަނޑަށް ފެނިގެން ދިޔައީ ހައްޖަ އެކަނި މިތާ އެ މަސައްކަތްތައް ކުރަމުން ދިޔަ ތަން އަޅުގަނޑަށް ފެނުނީ. ދެން ފަހަރެއްގައި، އެހެންވީމާ، އަޅުގަނޑު މިދެންނެވީ ފަހަރެއްގައި ބަޔަކު ފަހަތުގައި ތިބެދާނެއޭ އަޅުގަނޑުމެންނަށް ނޭނގި. އެކަމަކު އެ މަޢުލޫމާތު އަޅުގަނޑުމެންނަށް ލިބެންޖެހޭނެތާ. ދެން ކުރިން ފާއިޒު މި ތަނުން ވަރަށް ގިނައިން ފެނެއޭ. އެހެން މިހާރު ނުފެނެއޭ. ދެން ހަމަ އަޅުގަނޑަށް ހަމަ ފެންނަނީ އަބަދުވެސް އެންމެ ބޭފުޅަކު މިހުރިހާ މަސައްކަތެއް ކުރަމުން ދާތަން. އަޅުގަނޑަށް ޤަބޫލެއް ނުކުރެވޭ މިހުރިހާ ކަންތައްތަކެއް ކުރެވިދާނެ ކަމަކަށް. ދެން އެހެންކަމުން މި އަޅުގަނޑު މިހަމަ ހައްޖަ އެ ކުރާ މަސައްކަތުގެ އަގު ވަޒަންކޮށް މި ކޮމިޓީގެ ނަމުގައި ހަމަ ވަރަށް ބޮޑަށް ޝުކުރު ވެސް ދަންނަވަން މި ފުރުޞަތުގައި. އަދި ހަމައެހެންމެ މަސީޙު އަޅުގަނޑު ލައްވާ އެކަން ކުރުވަން ވެގެން ކުރި ކަމެއް ކަމަށް އަޅުގަނޑު ބަލަނީ. އެހެންވީމާ، މަސީޙުގެ ފަރާތުން ވެސް އަޅުގަނޑު ހަމަ މިހާތަނަށް ކޮށްދީފައި ހުރި ހުރިހާ މަސައްކަތަށް އަޅުގަނޑު ޝުކުރު އަދާކުރަން. ދެން އަޅުގަނޑު އެދެނީ ހަމަ މަސީޙު އެ ވިދާޅުވި އެއްޗެއް އަދި އެއް ފަހަރު އަޅުގަނޑުމެންނަށް ސާފުވާ ގޮތަށް ވިދާޅުވެދިނުން. 
ރިޔާސަތުން ވާހަކަދެއްކެވުން:
އާދެ، މިހާރު ފާއިޒު މިހާރު މަސައްކަތް ކުރައްވަނީ މި އިޤުތިޞާދީ ކޮމިޓީގައި. ކުރީގައި ދެ ބޭފުޅުން އެއްކޮށް މަސައްކަތް ކުރެއްވީ. އެހެންނަމަވެސް އިޤުތިޞާދީ ކޮމިޓީގައި ޓެކްސް ބިލުތަކާއި، އަދި މުޅި މަޖިލީހުގެ ސަބް ކޮމީޓީ އާއި މިހުރިހާ މަސައްކަތެއް އޮތީމަ ފާއިޒު މިހާރު އެހެރީ އިޤުތިޞާދީ ކޮމިޓީ އަށް ވީއްލިފައި. ދެން އެހެންވީމާ، ތި ބޭފުޅުން މިއަދު ތި ފާސްކޮށްދެއްވި ގަވާއިދުގެ ދަށުން އަޅުގަނޑު ބަލާނަން ކޮމިޓީ ސެކެރެޓޭރިއޭޓު ވަރަށް އަވަހަށް އެކުލަވާލައި އިތުރު މުވައްޒަފުން ހަމަޖައްސައި، އެކަން ހަމަޖެއްސޭތޯ. ދެން އަޅުގަނޑުމެން ކުންފުނިތަކާ ބެހޭ ރިޕޯޓުތަކާ އެއްޗެހި ބެލުމާއި، މި ކަންތައްތައް ކުރުމަށް ކަނޑައަޅާނެ ފެންވަރާއި، މި ކަންތައްތަކާ ބެހޭ ގޮތުން އަޅުގަނޑުމެން އަދި ކޮމިޓީގެ އެހެން ޖަލްސާ އެއްގައި މަޝްވަރާކޮށްލާފައި ގޮތްތަކެއް ނިންމާލާނީ. ދެން އަޅުގަނޑު މިއަދު ގަވާއިދު މަޖިލީހުގެ ރައީސް އަށް ފޮނުވާފައި ސެކެރެޓޭރިއޭޓުގެ ދެލިކޮޕީ އެއް ވެސް ސްޓްރަކްޗަރ އެއްވެސް އެކުލަވާލާފައި ތި ބޭފުޅުންނަށް އަރުވާނަން. އާދެ، އެހެން އިތުރު މައްސަލަ އެއް ނެތީމަ މިއަދުގެ ޖަލްސާ އަޅުގަނޑު މިހާ ހިސާބުން ނިންމާލާނަން. ވަރަށް ބޮޑަށް ޝުކުރިއްޔާ.

